
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

КАМО

	П. Лувсанцэрэнгийн орчуулга

	 

	Дээр үед миний сууц байсан, саявтархан бол Бүх Холбоотын Төвийн Гүйцэтгэх Хороо байрлаж байсан Моховая, Воздвиженка хоёр гудамжны уулзварын байшинд, 1905 оны арван нэг, арван хоёрдугаар сарын үес грузиний арван хоёр хүнтэй дайчин бүлэг байрлаж байлаа. 

	Л. Б. Красины зохион байгуулсан энэ бүлгийнхэн, Москвагийн ажилчдын хувьсгалт ажлыг удирдах гэж оролдож байсан хэсэг большевик нөхдөд, ухаандаа хороонд, захирагдан районуудын хооронд холбоо барих, хурал цуглааны үеэр миний байрыг сэргийлэн хамгаалах зэрэг ажил хийдэг байв. Тэд «Хар зуутынхны» эсрэг хэд хэдэн удаа идэвхтэй тэмцэл хийсэн бөгөөд Н. Э. Бауманыг оршуулахын өмнөхөн, тухайлбал шившигт Михальчукт1 алагдсан Николай Эрнестовичийн шарилыг техникийн дунд сургуульд байрлуулаад байх үед тэр сургуулийг ниргэхээр цугларсан хар зуутынхны мянгаад хүнийг сайтар зэвсэглэсэн грузиний залуучуудын энэ бяцхан бүлэг сандраан сарниулж чадсан билээ. 

	Өдрийн ажил, аюул үймээнд ядарсан энэ бүлгийнхэн шөнө нь байрандаа цуглараад шалан дээр хэвтэж, тэр өдрийнхөө үзэж харсан зүйлийг бие биедээ ярьцгаадаг байлаа. Эд цөм арван наймаас хорин хоёр насны залуус байсан бөгөөд тэднийг гучаад насны, шалмаг гавшгай, ширүүн шаардлагатай, баатарлаг сэтгэлт хувьсгалч нөхөр Арабидзе2 захирч байсан юм. Энэ хүн, хэрэв би эндүүрээгүй бол, 1908 онд, Грузид, залхаан цээрлүүлэх нэгэн отрядын дарга, генерал Азанчеев-Азанчевскийг буудаж алсан байх. 

	Камо гэдэг хүний нэр, хувьсгалт ажлын арга эв олох талаар гоц чадварлаг тэр ажилтны ажил үйлсийн тухай яриаг анх надад сонсгосон хүн бол энэ Арабидзе байв. 

	Арабидзе үлгэр домог шиг тун гайхалтай зүйл ярьсан учир ид шидтэй юм шиг зоригтойн дээр ажил хэрэг нь эндэгдэлгүй бүтэж байдаг, хүүхдийн цайлган сэтгэлтэйн дээр ер бусын самбаатай, ийм олон чанарыг өөртөө хослуулсан нэг хүн байж болно гэж, тэр баатарлаг өдрүүдэд ч атугай, итгэмээргүй санагдаад байсан юм. 

	Хэрэв би Камогийн тухай сонссон бүх зүйлээ бичих юм бол тийм хүн үнэхээр байсан гэдэгт хэн ч итгэхгүй, Камогийн дүрийг хий санаанаасаа зохиосон зүйл гэж уншигчид бодно байх гэж надад санагдаж байлаа. Тэгээд ч Арабидзийн ярьсан зүйлийг бараг бүгдийг нь түүний хувьсгалч дэвэргэн сэтгэлийн яриа байна гэж би бодон авай. 

	Гэтэл үнэн бодит байдал маань нарийн учир, өнгө зургаараа «Санааны зохиолоос» даваад гарчих үе зөндөө байдаг байна. 

	Удалгүй, Камогийн тухай ярианууд үнэнтэй болохыг Н. Н. Флеров гэдэг хүн надад батлаад өгдөг байгаа. Түүнийг би бүр 92 онд Тифлист, тэндхийн «Кавказ» сонины хянагчаар ажиллаж байх үед нь мэддэг байсан юм. Тэгэхэд тэр «народник» үзэлтэн байсан бөгөөд сибирийн цөллөгөөс дөнгөж ирээд байсан юм даг. Тэнд хэдийгээр их ядарсан боловч Марксын зохиолтой танилцаж миний найз Афанасьев бид хоёрт «Түүхийн явц бидний талд байна» гэж тун шулуухан ятгадаг байсан юм. 

	Ядарч зүдэрсэн олон нөхдийн адил тэр, хувьслыг хувьсгалаас илүү таашаан үздэг байв. 

	Гэтэл 1905 онд Москвад ирэхдээ тэр огт өөр хүн болчихсон байлаа. 

	— Эрхэм минь, мэдэж байгаа биз, манайд нийгмийн хувьсгал болох гэж байгааг? Болох гэхээр барахгүй болно доо. Яагаад гэвэл дороос, хөрс язгуураас эхэлж байна гэж тэр, хуурай ханиалган болгоомжтой дуугаар ярьж байлаа. Уушгиа сүрьеэ өвчинд хөнөөлгөсөн хүн байсан юм. Явцуу бясалгагч хүний харалган байдлаасаа салж чадсаныг нь харахад надад таатай, халуун цогтой үгийг нь сонсоход урамтай байлаа. 

	— Ажилчдын дотроос ямар гайхалтай хувьсгалчид гарна вэ! Жишээ нь та сонс!

	Ингээд нэгэн гайхамшигт хүний тухай тэр ярьж эхлэв. Би чагнаж суугаад

	— Камо гэдэг хүн үү? гэж асуув. 

	— Та мэддэг юм уу? Аа, зөвхөн сургаар уу... 

	Ингээд тэнэгэр магнай, халзарч яваа толгойныхоо шингэн буурал үсийг ширүүхэн арчиж, энэ уулзалтаас арван гурван жилийн өмнө тэр үл итгэгч, бясалгагч байснаа надад дурсан хэлээд түр бодолхийлснээ: 

	— Хэн нэг хүнийг их шагшиж ярилцаад байвал тэр хүн маш чухал, магад ч үгүй, «хаврын түрүүнээр ирдэг» «ганц алтан хараацай» байж ч болох юм гэв. 

	Гэвч энэ бол хуучны мэргэн үг гэж тайлбарлаад Арабидзийн ярианууд үнэн болохыг тэр баталж надад дараах зүйлийг ярилаа. 

	Бакугийн галт тэрэгний буудал дээр танилаа угтахаар Флеровыг очоод байтал нэг ажилчин түүнийг хүчтэй түлхээд шивгэнэсэн дуугаар: 

	— Хүүе намайг загнаж зандраач! гэжээ. Ингэх л хэрэгтэй болж гэдгийг Флеров ойлгоод түүнийг загнаж гарчээ. Тэр ажилчин гэмшсэн янзтай малгайгаа аваад

	— Чи Флеров, би чамайг мэднэ. Миний мөрийг цагдаагийнхан мөрдөж байна. Гэтэл би хүн тосож авах ёстой байсан юм. Дөрвөлжин хээтэй пальтотой, хацраа боосон хүн ирэхээр, «Очих газар чинь отоонд орчихсон» гэж хэлээд тэрийг гэр лүүгээ аваачаад нууж бай. Мэдэв үү? гэж яаруу шивнэжээ. 

	Ингээд ажилчин малгайгаа өмсөж: 

	— Битгий хашхичаад бай! Юу гээд байгаа юм? Би ямар хавиргыг чинь хугалчихаа юу? гэж ширүүн зандачсан гэнэ. 

	Флеров инээмсэглээд

	— Эвтэйхэн аргалсан байгаа биз? Яагаад би түүнийг сэжиглэж хар саналгүй, тийм амархан захиргаанд нь орсноо хожим нь бодоод олоогүй юм. 

	Тушаасан байрын ширүүн царай гаргаж байж л намайг бишрүүлсэн дэг ээ. Тэрнээс сориоч сонжууч, тагнуул туршуул байсан бол тушааж зүрхлэхгүй, гуйх л байсан биз. Дараа нь би түүнтэй хоёр гурван удаа уулзаж, бас манайд нэг хонож бид хоёр их ярилцсан. Онол мэдлэгээр нэг их базаалттай юмгүй, тэрнээсээ өөрөө их ичдэг хүн байсан. Ном уншиж, эрдэм соёл оролдох зав тэрүүнд даанч байгаагүй юм. Гэхдээ түүгээр ч нэг их дутагдаж гачигдахааргүй, бүх оюун сэтгэлээрээ хувьсгалч, гуйвж дайвшгүй хувьсгалч хүн байсан даа. Хувьсгалт ажил түүнд ус агаар шиг ямагт мах цусны нь зайлшгүй хэрэгцээт зүйл байсан юм гэж ярилаа. 

	Үүнээс хоёр жилийн дараа Капри аралд Камогийн тухай яриаг би Леонид Красинаас дахин сонслоо. Бид хуучин нөхдөө дурсан ярилцаж суутал, тэр инээмсэглээд

	— Москвад би нэг ганган кавказ офицер луу нүд ирмэж, та нар тэгэхэд минь их гайхаж байснаа санаж байна уу? Та нар их сонирхож «Энэ чинь хэн бэ?» гэж асуухад Тифлисийн танил ван Дадешкелиани гэж би хэлсэн ээ? Санаж байна уу? Тийм эрхэмсэг хүнтэй намайг танил байна гэж та нар итгэхгүй намайг тохуурхаж байна уу гэж ч бодож байх шиг надад санагдсан. Тэр чинь Камо байсан юм. Вангийн рольд тэр гайхамшигтай сайн тоглодог байсан! Одоо тэр Берлинд баривчлагдаад амьд гарахааргүй хүнд нөхцөлд сууж байгаа даа. Ухаан солиорсон. Энүүхэндээ гэж ярихад арай ч солиорчхоогүй байгаа. Гэхдээ энэ арга нь ч түүнийг аварч чадахгүй байх аа. Оросын элчин яам, түүнийг иргэний хэрэгтний журмаар буцааж өг гэж шаардсан гэнэ билээ. Хэрэв харгис цагдаагийнхан түүний үйлдсэн бүх хэргийн хагас хувийг нь ч мэдэх юм бол Камог дүүжилж ална байх гэв. 

	Би Камогийн тухай сонссон бүх зүйлээ яриад, үүний хэчнээн хувь нь үнэн байна вэ гэж Красинаас асуухад тэр бодож байгаад

	— Бүгдээрээ ч үнэн байж болох юм. Түүний хачин самбаа зоригтойн тухай энэ бүх яриаг би ч мөн сонсож байсан. Ажилчид өөрийн баатартай байх гэсэндээ Камогийн гавьяаг яльгүй чимж, ангийн хүмүүжлийн учир холбогдолтой хувьсгалт домог гаргаж ирсэн байж бүрнээ болох юм. 

	Гэсэн ч тэр тун ховор содон залуу юм шүү. Үйлс нь бүтэмжтэй явдагтаа эрдэж арай ч төрхгүйтэж наадаад явах шиг заримдаа санагддаг юм. Гэхдээ энэ нь залуу насны хөнгөн зангаас биш, онгируу хөөрүүгээс юм уу, дэвэргэн романтик сэтгэлээс биш, өөр нэг учиртай юм шиг санагддаг юм. Төрхгүйтэх нь тун буурь суурьтай мөртөө үнэн бодит нөхцөл харгалзахгүй зүүдэлж байгаа юм шиг төрхгүйтнэ. Ийм нэг явдал болсон юм. Берлинд, тэр баривчлагдахаасаа өмнөхөн нэг найз орос бүсгүйтэй гудамжаар явж байж. Гэтэл тэр бүсгүй, нэгэн хөрөнгөтний байшингийн цонхон дээр сууж байсан муур луу зааж «Ямар хөөрхөн муур вэ, хараач» гэхэд Камо ухасхийн харайж муурыг шүүрч аваад «Май, ав даа» гээд түүнд өгчээ. 

	Өнөө хүүхэн цонхон дээрээс муур өөрөө үсэрч буусан гэж германчуудад нотлох ёстой болжээ. Иймэрхүү хөгийн яриа олон байдаг. Камод өмчийн сэтгэл огт байгаагүйгээс иймэрхүү явдлууд гардаг байсан болов уу гэж би дотроо боддог юм. Өмссөн цамц, гутал, биедээ зайлшгүй хэрэгцээтэй ямар ч юман дээр тэр «май, ав даа» гэдэг үгийг маш олонтоо хэлдэг байжээ. 

	— Буянтай эр үү, гэвэл үгүй. Харин шилдэг сайн нөхөр байсан юм. Миний чиний гэдэг ялгааг тэр мэддэггүй «Манай бүлэг», «Манай нам», «бидний үйл хэрэг» гэж л ярина. 

	— Бас нэгэн удаа мөн Берлиний хөл үймээн ихтэй гудамжинд, нэгэн жаал хүүг мухлагийн худалдагч хаалгаар түлхэн гаргажээ. Камо мухлаг руу харайж ороод, хамт явсан нөхрөө барьж хорьсоор байтал «Алив, тавиадхаач, энэний намалдгийг нь нээх хэрэгтэй» гэж хашхичин тэмүүлээд арайхийн цаадхынхаа үгэнд орж тогтоож тайвширсан гэдэг. Энэ нь, одоо миний бодож байгаагаар бол, ухаан солиотой хүн болох гэж эртнээс бэлдэж сургуулилж байсан ч байж болох юм. Тэр үед түүнийг ганцаарыг нь гудамжинд гаргаж тун болдоггүй ямар нэг хэрэг төвөг удах гэж гарсан юм шиг л загнадаг байлаа. 

	— Нэг удаа хөрөнгө хураах болж Камо, бөмбөг хаях ёстой байснаа надад өөрөө ярьсан юм. Гэтэл хоёр мөрдөгч хойноос нь дагаад байх шиг санагджээ. Ажил эхлэхэд маш бага хугацаа үлдээд байж. Гэтэл тэр, мөрдөгчид рүү очоод «Зайлцгаа, буудлаа» гэсэн гэнэ. 

	— «Тэгээд тэд зугтаасан уу? гэж би асуулаа. 

	— «Зугтаалгүй яах вэ»

	— «Чи яагаад тэдэнд тэгж хэлсэн юм?»

	— «Юу яагаад гэж?» хэлэх хэрэгтэй болоод л хэлэхгүй юу.

	— «Гэсэн ч яагаад тэгж хэлсэн юм бэ? Өрөвдсөн юм уу?» Тэр уурлаж царай нь улайгаад: 

	— «Өрөвдөх юм юу ч байгаагүй. Зүгээр ядуу хүмүүс ч байж болох юм. Тэд энд ямар хүртээлтэй юм бэ? Тэнд зугаалж явах хэрэг юу байна? Ямар би ганцаараа бөмбөг хаясан биш, шархдуулж алж ч болох юм шүү дээ» гэв. 

	— Энэ удаа түүний ингэж авирласан нь бас өөр учир шалтгаантай байж ч болох юм. 

	Яагаад гэвэл тэр, Дидубд нэг тагнуулчийг мөрдөж байж барьж аваад байшингийн туурга руу шахам «Чи ядуу хүн мөн үү? Яагаад ядуу хүмүүсийн эсрэг ажил хийж явна? Чи тийм баян нөхөдтэй юм уу? Яагаад чи хүний шаар бол оо вэ? Алуулмаар байна уу?» гэж ятгасан гэнэ. 

	— Өнөөх хүн алуулахыг хүссэндээ ч тэгж явсангүй, ном авах гэж ирсэн Батумын бүлгийн орос ажилчин байсан гэнэ. Тэгээд урьд нь ирж буудаг байсан нэг нөхрийнхөө байрны хаягийг гээчхээд, арай шууд олчхож чадахгүй эрж хайж явсан нь тэр байж. Камо гэдэг ямар сонин эр байсныг харахгүй юу?

	Түүний хамгийн гайхалтай нэг гавьяа гэвэл цуутай сайхан баашилж Берлиний цэцэн мэргэн эмч нарыг төөрөлдүүлж чадсан юм даа. Гэсэн ч энэ уран баашлалт Камод тус болоогүй II Вильгельмийн засгийн газар түүнийг хааны харгис цагдаа нарт өгч, хааны цагдаа нар түүнийг гав гинжтэй нь Тифлист авчраад Михайловын эмнэлгийн сэтгэл мэдрэлийн өвчтөний тасагт хэвтүүлсэн дээ. Тэр хүн миний бодож байгаагаар бол лав гурван жилийн турш солиотой хүн болж баашилсан шиг санагдана. Тифлисийн больницоос тэрний оргосон түүх ч бас л итгэмээргүй сонин явдал байсан юм. 

	Би Камотой 20 онд Москвад, Воздвиженка Моховая гудамжнуудын уулзварт байдаг миний хуучин байранд, Фортунатовагийнд танилцсан юм. 

	Тэнхлүүн чийрэг биетэй, кавказ төрхийн царайтай, зөөлөн хар нүдэндээ илчтэй гэхдээ онц хянуур, нарийн харцтай, улаан армийн байлдагч хүний хувцас өмссөн хүн байлаа. 

	Болгоомжтой зөөлөн хөдөлгөөнийг нь харахад Камо дадаж дасаагүй байдлаас баахан бишүүрхээд байгаа бололтой. Хувьсгалт ажлынх нь тухай үй түмэн асуултаас залхаж, өөр зүйлд хамаг санаагаа тавьсан нь үзтэл илэрхий байв. Тэр, цэргийн академид орох гэж бэлтгэж байлаа. 

	— Шинжлэх ухаан гэдэг ч хэцүү юм аа гэж дурамжхан хэлээд ямар нэг сурах бичгийн хавтсыг алгадан, догшин нохой аргадах адил илээд, — Зураг цөөтэй юм. Номыг аль болохоор олон зурагтай, дислокаци гэж юу болох нь харангуут ойлгогдохоор хийх хэрэгтэй. Тэр дислокаци гэдгийг та мэдэх үү? гэв. 

	Би мэдсэнгүй. Камо доройхон инээмсэглээд: 

	— За тэр дээ гэв. 

	Инээмсэглэл нь арга ядсан, хүүхдийн гэмээр инээмсэглэл байлаа. 

	Би ч гэсэн балчир насандаа номд бичигдсэн зүйлийн ухаан учрыг ойлгох гэж чамлалтгүй зүдэрч явсан болохоор энэ зовуурьт байдлыг сайн мэддэг байсан. Хувьсгалын төлөө зүтгэхэд юуны өмнө үйл хэрэг, шинэ зүйл бүтээхийг урьдал болгодог зоригт үйлчдэд эрдэм ном сурахын бэрхшээлийг давна гэдэг хэр зэрэг хэцүү байдгийг ч би мэддэг байлаа. 

	Иймээс ч би Камотай анх уулзмагц түүнд халуунаар талархах сэтгэл төрж, дасалцах тусмаа түүний гүн гүнзгий, голч шулуун хувьсгалч сэтгэлийг нь бишрэх болсон юм.

	Камогийн хатан бат зориг, хүнд байж боломгүй их хатуужил гайхамшигт тэвчээр, тэсвэрийн тухай сонсож мэдсэн бүх зүйлээ сурах бичиг овоолсон ширээний ард, миний өмнө сууж байгаа хүнд тохоон бодож огт болохгүй байв. 

	Тийм удаан хугацаагаар хүч шамдан зүтгээд эцэст нь залуу халуун сэтгэл, хийморь, чадлаа алдаагүй, ийм энгийн сайхан нөхөр байна гэдэг итгэхэд тун хэцүү байж билээ. 

	Өсвөрийн насныхаа байдлаас хараахан гарч гүйцээгүй тэвчээр үзэмжээр гоц гойд юмгүйн дээр, өөрөөсөө эгчмэд насны нэг аятайхан хүүхэнд өсвөрийн хүн шиг тунгалагхан сэтгэлээр янагласан байлаа. 

	Тэгээд яг л цэвэр ичимтгий, цовоо, чийрэг залуу хүний уянгалаг халуун хайраар өөрийнхөө дурлалын тухай ярьдаг байв. 

	— Гайхамшигтай хүүхэн! Юм бүхнийг, бүх шинжлэх ухааныг мэддэг юм, доктор минь! Ажлаасаа ирээд л «Юу гэнэ ээ? Ойлгохгүй байна гэж үү? Энэ чинь тун амархан!» гээд л ярьж гарна. Тэгсэн нь: — Нээрэн шүү! Үнэхээр л амархан байдаг! Ээ хөөрхий, ямар хүүхэн гэж санана!

	Өөрийнхөө дурлалын тухай заримдаа ингэж инээдэмтэй үгээр ярьж байгаад гэнэт чимээгүй болж, гараараа өтгөн бужгар үсээ оролдон, ямар нэг юм асуух маягтай над руу үг дуугүй ширтэнэ.

	— Тэгээд яагаа вэ? гэж би өдөөн хэллээ. Гэтэл тэр нэг л юм хэлэх гээд байгаа янзтай;

	— За, тийм байдаг байж... гэж хэлэхчээ болно. Хоргоож шалгаагаад байсан чинь маш гэнэн юм асуух гэж байсан юм санж. 

	— Үгүй, тэгээд, суухын хэрэг байна уу даа? гэж асуув. 

	— Яагаад, гэтэл

	— Яах вэ, хувьсгал! юм сурах хэрэгтэй, ажиллах хэрэгтэй байдаг. Хааяагүй дайсан, тулалдах хэрэгтэй байна шүү дээ гэв. Хөмсгөө зангидсан байдал, нүднийх нь догшин харцыг ажиглахад эхнэр авчихвал хувьсгалаас урвасан хэрэг болчих болов уу гэж сэтгэл нь их зовж байгаа шинж илт байлаа. 

	Залуу цагийн эрчим, ариун хонгор сэтгэл нь хувьсгалч эр түүний хүчирхэг их чадалтай нийцэхгүй байгааг харахад нэг л хачин, яльгүй инээдэмтэй, гэсэн мөртөө тун өхөөрдөлтэй байдаг байв. 

	Хүүхэнд янагласан тухайгаа сэтгэл хөдлөн ярьсан шигээ, хилийн чандад гарч тэнд ажиллах хэрэгцээ гарсан тухайгаа ярьсан юм. 

	— «Явуулаач! Хилийн чандад очоод би тустай хүн байхыг хичээе!» гэж Ильичээс гуйлаа. «Үгүй, юм сур» гэлээ. Яая гэхэв. Тэр мэдэж байгаа. Ямар хүн гэж санана! Хүүхэд шиг инээдэг юм. Чи Ильичийн инээж байхыг үзсэн үү? гэж яриад Камо сайхан инээмсэглэснээ цэргийн эрдэмд суралцахын хэцүүг ярьж царай нь барайв. 

	Өнгөрсөн явдлуудыг нь асуухад түүний тухай амьтны ярьдаг хачин яриануудыг дурамжхан баталж хэлээд миний мэдэхгүй шинэ зүйл нэмж бараг ярилгүй хөмсгөө зангидсан билээ. 

	— Тэнэг юм мөн л их хийдэг байж. Нэг цагдааг дарсаар согтоож байгаад толгойд нь, бас сахалд нь давирхай нялчихсан юм. Уг нь таньдаг юм. «Чи өчигдөр савтай юм юу барьж явсан бэ?» гэж тэр надаас асуусан юм. «Өндөг» гэтэл «Тэрний чинь дор ямар цаас байсан бэ?» гэлээ. «Ямар ч цаас байгаагүй» гэтэл «Битгий худлаа хэл, цаас байхыг би үзсэн» гэж байна. «Тэгээд юунд нэгжээгүй юм?» гэтэл «Би усанд ороод буцаж явсан» гэсэн юм. Тэнэг гэдэг нь! Яагаад надаар худал хэлүүлэх гээд байгаа юм? гэж би уурласан юм. Тэгээд түүнийг гуанзанд дагуулж очтол тэр мал болтлоо согтсон. Тэгэхээр нь би давирхайдчихсан юм гэж нэг удаа Камо яриад эцэст нь, — Залуу байжээ. Би төрхгүйтээд л гэж хэлж, исгэлэн юм амсчихсан шиг ярвайж билээ. 

	Би түүнийг дуртгал бичээч, ажлын арга эв мэдэхгүй залуучуудад тэр чинь тун их тус болно гэж ятгалаа. Тэр цааргалж цааргалж, буржгар үст толгойгоо сэгсрээд: 

	— Бичихгүй ээ. Чадахгүй. Би ямар зохиолч биш, боловсролгүй хүн гэсэн юм. Гэвч дуртгал бичих мөн л хувьсгалын хэрэг гэж ухаараад бичихээр болсон. Нэг юм шийдвэл шууд хийж эхэлдэг амьдрал туршийн заншлаараа тэр дороо лав бичиж эхэлсэн байх. 

	Бичихдээ тэр алдаа мадагтай, баахан тоочиж бичдэгээс гадна өөрийнхөө тухай аль болохоор бага, нөхдийнхөө тухай илүү их ярихыг илт хичээдэг байсан юм. Би энэ тухай өөрт нь хэлэхэд тэр уурлаж

	— Би өөрөө өөртөө залбирч явах хэрэг үү? Би лам биш гэсэн сэн.

	— Лам өөртөө залбирдаг юм уу? гэтэл

	— Тэгвэл хэн бэ? Авхайчууд залбирдаг уу? гэв. Үүнээс хойш тэр арай тодорхой, өөрийнхөө тухай арай дэлгэрэнгүй бичих болсон юм. Тэр, шууд ажиглагдамгүй, гэхдээ хүний дур татам өвөрмөц гоо сайхантай хүн байв. Миний өмнө улаан армийн хувцастай чийрэг, чадамгай эр сууж байгаа боловч энэ хүн ажилчин, тахианы өндөгний худалдаачин, зөөврийн тэрэгчин, дэгжирхэн гангалагч байсныг, мөн ван Дадешкелиани болж явсныг, ухаан солиотой гэж эрдэмтэн мэргэдийг итгүүлчхээд гав гинжтэй солиотой болж явсныг нь би санаж байлаа. 

	Яагаад ч билээ, би Капри аралд, манайд Триадзе гэж зүүн гартаа гурван хуруутай нэг хүн байсан тухай ярьтал: 

	— Би тэрийг чинь мэднэ. Меньшевик үзэлтэн гэж Камо мөрөө хавчин ярвайж хэлээд, — Меньшевикүүдийг би ойлгодоггүй. Юу юм бэ? Кавказад сууцгаана. Тэндхийн байгаль ямар гэнэ... Тэнгэр баганадсан уулууд түргэн урсгалтай голууд, гэтэл газар сайгүй ван гүн, цөм баян, хүмүүс нь ядуу. Меньшевикүүд яагаад ийм дорой хүмүүс байдаг юм бэ? Яагаад тэд хувьсгалд дургүйцдэг юм? гэв. Тэр удаан ярьж, ярих тусмаа яриа нь цогтой болж байсан боловч ямар нэг санаа хэлэх гээд үгээ олсонгүй. Эцэст нь гүнээр санаа алдаад

	— Ажилчин олонд дайсан их байна. Худал хуурмаг юмыг манай үгээр ярьж чаддаг дайсан л хамгийн аюултай байна гэсэн билээ. Ийм «Энгүүн сэтгэлтэй» энэ хүн өөрийгөө солиотой хүн болгон эмч нарыг итгүүлж чадах хүч чадал хаанаас олов оо гэдгийг ойлгох сон гэж би, хамгаас их сонирхож байлаа. 

	Гэвч энэ тухай асууж шалгаахад тэр дургүй байгаа бололтой, мөрөө хавчаад,

	— Юу гэж ч яримаар юм бэ дээ? Тэгэх л хэрэгтэй болсон юм. Өөрийгөө аварсан, бас хувьсгалд тус болно гэж бодсон юм гэж хааш яаш дурамжхан хэлсэн билээ. 

	Амьдралынхаа тэрхүү хүнд үеийн тухай дуртгалдаа бичих ёстой, гэхдээ сайн бодох хэрэгтэй, энэ ажилд чинь би дэмжлэг болж ч болох юм гэж намайг ярихад тэр нүдээ анин түр бодоод гараа зангидан, аажмаар ярив. 

	— Юу хэлэх вэ? Тэд намайг гараараа тэмтчин, хөл рүү цохиж гижигдэж элдэвлэсэн юм. Хүний сэтгэлийг гараар тэмтрээд мэдэж болдог юм уу? Нэг нь намайг толь руу хар гэлээ. Харсан чинь толинд миний царай биш, туранхай, сахал үс нь ургачихсан, догшин нүдтэй, өрвөгөр толгойтой хачин муухай амьтан харагдлаа. Хүн аймаар л амьтан. 

	— Шүдээ ярзайлгаад харлаа. Тэгсэн чинь «Үнэхээр миний ухаан солиорчихсон юм биш байгаа!» гэж надад бодогдов. Ямар аймаар байсан гээч! Санаанд нэг юм ороод толь руу нулимж орхилоо. Өнөө хоёр хүн хулгайч нар шиг бие бие рүүгээ харав. Хүн өөрөө өөрийгөө мартчихаад ингэж байх эдний сэтгэлд их таарч байгаа байж гэж би бодлоо. 

	Камо чимээгүй болсноо цааш нь нам дуугаар ярив. 

	— Давдаг болов уу, эсхүл үнэхээр солиорчих болов уу гэж их бодлоо. Энэ их тусгүй. Өөрөө өөртөө итгэхгүй байгаа хэрэг биз дээ? Хий юмнаас дүүжлэгдээд байгаа юм шиг. Гэтлээ юунаас дүүжлэгдэж байгаагаа үзэхгүй байгаа хэрэг шүү дээ.

	Ингээд дахин чимээгүй болсноо, тэр сайхан инээмсэглэж

	— Тэд өөрийнхөө хийдэг ажил, эрдэм ухааныг үнэндээ мэдэж байгаа юм. Гэтэл Кавказчуудыг ойлгохгүй юм. Кавказ хүн бүхнийг солиорсон хүн гэж тэд санадаг юм уу? Тэгээд бас большевик хүнийг ч хэлэх үү. Энэ тухай би мөн бодсон юм аа. Тэгээд яасан гэнэ? Цааш нь яривал, хэн нь хэнийгээ солиоруулсан гэж бодно? Хэн нь ч үгүй. Тэд өөрийнхөөрөө, би ч өөрийнхөөрөө л үлдсэн. Тифлист намайг төдий л их тамлаагүй. Бодвол, германчууд эндүүрэхгүй гэж санацгаагаа биз гэж ярилаа. 

	Камогийн ярьж байсан ярианаас энэ бол хамгийн урт яриа байсан юм. 

	Гэхдээ түүний хамгийн их зэвүүцэн ярьдаг яриа нь байсан бололтой. Хэдэн минутын дараа энэ талаар тэр дахин ярихдаа хажуудаа суусан над руу тохойгоороо зөөлөн нудраад намуухан дуугаар, гэхдээ их эгдүүцсэн байдалтай: 

	— Ярость (тачаадал) гэдэг орос үг байдаг. Мэднэ биз? Ярость гэж юу гэсэн утгатай үг болохыг би ойлгодоггүй байж. Одоо бодоход, би тэгэхэд л тэр эмч нарын өмнө чухам тачаадаж байсан юм. Ярость тун сайхан үг шүү! Би аягүй дуртай! Ярило гэж орос бурхан байдаг байх аа? гэв. 

	— Тийм ээ, бүтээлч хүчнүүдийн шүтээн болсон тийм бурхан байдаг гэсэн хариултыг сонсоод тэр инээмсэглэлээ. 

	Миний хувьд бол Камо өнөө үеэс ирээдүйг илүү бодитой хардаг хувьсгалчдын нэг байв. Энэ нь тэднийг мөрөөдөгчид гэж байгаа юм биш, үгүй ээ, харин тэдний ангийн хувьсгалч сэтгэхүйн хүчин чадал нь тэднийг хөтлөн ахиулж тэдний өсөж дэгжихийн үндэс болж, бодол санааг нь бадрааж байхаар зохицон нийцсэн гэж байгаа хэрэг юм. Тэд бол өөрийнхөө ангийн амьдралд учрах хувьсгалт ажилд холбогдолгүй бүх зүйлийг хар дарсан хачин зүүд шиг санаж, социалист ирээдүйг бол өөрсдийнхөө амьдралын жинхэнэ бодит үнэн гэж үздэг хүмүүс юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Салхич шувууны дуун (Б. Ринчений орчуулга)

	Шонхорын дуун (Б. Ринчений орчуулга)

	Макар Чудра (Г. Дэлэгийн орчуулга)

	Изергиль эмгэн (Г. Дэлэгийн орчуулга)

	Хан, хан хүү хоёр (Б. Ринчений орчуулга)

	Мальва (М. Цэдэндоржийн орчуулга)

	Хүн төрсөн нь (Ш. Нацагдоржийн орчуулга)

	Айдас хүйдэс (М. Цэдэндоржийн орчуулга)

	Хорин зургаа ба ганц (М. Цэдэндоржийн орчуулга)

	Болесь (С. Бадраагийн орчуулга)

	Уулзсан нь (С. Удвалын орчуулга)

	Эхийн домог (Б. Ринчений орчуулга)

	Пармын хүүхэд (Н. Наваан-Юндэнгийн орчуулга)

	Варенька Олесова (Г. Амар, Ц. Шүгэр нарын орчуулга)

	Нэгдүгээр сарын есөн (М. Цэдэндоржийн орчуулга)

	Камо (П. Лувсанцэрэнгийн орчуулга)

	Баатруудын тухай өгүүллэг (С. Бадраагийн орчуулга)

	ТҮҮВЭР ЗОХИОЛ

	(Өгүүллэг, тууж)

	 

	I БОТЬ

	 

	МОНГОЛЫН ЗОХИОЛЧДЫН ХОРОО

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР ☆ 1968 ОН

	 

	СОЦИАЛИСТ РЕАЛИЗМЫГ ҮҮСГЭН БАЙГУУЛАГЧ А. М. ГОРЬКИЙН ТӨРСНИЙ 100 ЖИЛИЙН ОЙД ЗОРИУЛАВ

	 

	Эмхэтгэж хэвлэлд бэлдсэн Д. Тарва

	Редактор Ч. Чимид, Б. Бааст

	 

	ИЗБРАННЫЕ ПРОИЗВЕДЕНИЯ В ДВУХ ТОМАХ

	(На монгольском языке)

	 

	Зургийн редактор Д. Доржнамжим

	Техник редактор Д. Юмжав

	Зураач Г. Актив

	Хянагч Н. Буянжаргал, Ө. Шаравдорж

	 

	Өрөлтөд 1968 оны 2 сарын 17-нд

	Хэвлэлд 1968 оны 2 сарын 24-нд

	Хэвлэсэн тоо 8000. 

	Хэвлэлийн хуудас 10,5

	Тооцооны хуудас 9,8 

	Цаасны хэмжээ 84x108. 1/32 

	Захиалгын дугаар 74 

	Үнэ 5 тө 23 мө. 

	 

	Д. Сүхбаатарын нэрэмжит Хэвлэлийн комбинат 

	Улаанбаатар, Д. Сүхбаатарын талбай 2

	
Заметки

		[←1]
	 Михальчук — Немецкая одоогийнхоор Бауманы гудамжинд суудаг байсан хашаа цэцэрлэгч. Бауманыг алсан хэрэгтээ цагаатгагдаад 1906 онд айлын эд хогшил хулгайлсан хэргийн учир яллагдсан юм. 
 




	[←2]
	 Васо Арабидзе — гүржийн драмын жүжигчин

